
Zemînde âsmân şeklinde pür-nakş u nigâr oldu

Bilinmez hâk-i İstanbul mudur yâ çerh-i vâlâdır



Degildir encüm-i seyyâre şehrâyin edip sıbyân

Havâlanmış kanâdîl-i pür-envâr-ı şeb-ârâdır



Aceb revnak-pezîr-i lutf-ı Mevlâ oldu âlem kim

Gönül fart-ı mesârrından bu beyt-i pâki gûyâdır



Mücessem şevk u şâdî-i tarab-zâ-yı keder-âşûb

Mükemmel sûr-ı yagma-güster-i endûh-fersâdır



İki âfet gibidir ma'nîde rûz u şeb-i rûze

K'olunsa nazra-i im'ân biribirinden a'lâdır



Ne rûz âyine-i safvet-ver-i ruhsâre-i ümmîd

Ne şeb gencîne-i nâ-yâb-ı feyz-i lutf-ı Mevlâ'dır



Biri hemçün cemâl-i pâk-i cânân pür-fer ü tâbiş

Biri mânend-i hatt-ı tâze-i dil-ber mutarrâdır



Aceb mi âşıkane bir gazel tarh eylesem şimdi

Hâyâl-i yâr zîrâ dilde âteş-bâr-ı sevdâdır.



Nigâhı fitnede Hârût'a bir üstad-ı yektâdır

Ki âlem ser-te-ser sihriyle ser-gerdân u şeydâdır



Te'âlâ'llâh zihî mihr-i cemâl-i feyz-i yâri kim

Meh ü hurşîd-i gerdûn rûz u şeb vakf-ı temâşâdır

